
Aganchengani: 

Nick Vujicic Melbourne, Autralia-o 1982 bilsio Dusanka aro Borislav Vujicic 

jemangan Serbiani Yugoslavia-oni nokdango jak gri aro ja∙a gri chonbegipa ja∙si 

mamang dong∙e atchiaha. Uni ma∙gipa aro pagipaba namen a∙bachengao uko 

man∙an sikjahachim indiba jamano uan Isolni uamangna patianisa ine nikna 

man∙aha. Ua da∙o nokdangna aro a∙gilsakna aiao inmanbeaniko dakmesokaha. 

Ma∙gipa pagipa maina ua bi∙sako atchiataha ine chanchiahaoba Isol darangkon 

jedake atchiataha miksonga gnange pilakkon mairongpilgipa ka∙saaniko mesokna 

saksakoba watchangalgija don∙changalgija ka∙begipa janggi tanganikoba mandena 

cha∙grongna on∙a. Uan Isolni mandena sanaba daktea ong∙ja indiba Uni aiao 

inmananiko mesokaninasa ong∙a. Nick Vujicic uni janggi tanganio Isolni 

mairongpilgipa kamsa ong∙a ine a∙gilsak mesokaha.  

 

Nick Vujicicni  Magipa Pagipani Nokdangni Ong∙baani: 

Dusanka aro Borislav maangni atchu ambirang Serbiani Yugoslavia-oni Australia 

re∙bagiparang ong∙a. Uamang a∙songtango bangbea neng∙nikani gimin janggi 

tangna uamang Austrialiani Melbourneona re∙bae songdongeaha.  

 

Serbia Yugoslaviani manderang 19
th

 Australiani Victoriao chongmotan 1954 bilsio 

sak 6118 mang songdongeaha. Apsandake Dusanka aro Borislav maangni atchu 

ambirang Yugoslaviao namen kangal ong∙ani aro kam gri (unemployment) ong∙ani 

gimin 1960 oni 1970 bilsirango Australiani Vitoriao songdongeaha.
1
 1901 bilsio 

Australiani mande chananio serikani gitade sak 3 mangmangsan Serbiani 

katbagiparangko serikahachim ine janapa.
2
 Yugoslaviani manderangni 

Australiaona katbaani minggipin a∙selara A∙gilsakni Gnigipa Dakgrikani (World 

War-II) somoio songnoko ua dalbegipa dakgrikani jamano a∙songo namen karap 

ong∙ani aro cha∙asiani ong∙ahani gimin 1948 oni 1955 bilsirango Australiaona 

katbatokaha. 1961 oni 1971 bilsio Australiani mande chananio sak 49,755 

manderang Yugoslaviani Australiao atchigiparang ong∙aha.
 3
 

 

Vujicicni atchutang ambitangrang aro pagipa ma∙gipa Dusanka aro Pagipa Borislav 

uamangba ia obostao Australiaona katbae song∙achagiparangonian ong∙achim. 

Uamang adita bilsirangni jamanosa Australiao bia ka∙ahakon ine chanchiatna 

man∙a. Yugoslavia a∙songo dakgrikani jamano namen cha∙asiani a∙songo ong∙aha 

basakoba uamang salgimik cha∙agri ringani gri salrangko re∙atna nangaiaha. 

Uandakgipa obostaosa unoni manderang chaktojae Australiaona katbaaha. Unon 

uamang kratchaa aro kenanirang baksa a∙song chiga gitalo song∙dongeaha; 

a∙bachenggipa janggi tanganide uamangna altuagipa ong∙jachim batesa ka∙dongani 

gri ong∙anirangko cha∙grongna nangaha. Je obosta ong∙oba Australiao song∙donge 

ua a∙songni niam aro janggi tangani bewalrang gita janggi tangna ranta ka∙na 

nangaha. Indakgipa obostaoni Nick Vujicicni ma∙gipa pagipa bia ka∙e nokdangko 

a∙bachengon uamangna je depanteko baaha uaba uamangna ka∙dongani gri 

ong∙ataha. 

 

Nick Vujicic-ni Atchiani Bakan Saknaani A∙bachengani: 

Dusanka aro Borislav Vujicicni nokdango Nick jak gri aro ja∙agri chonbegipa ja∙si 

komtotgipa  mamang donge atchiaha indiba jamano ua ja∙sirangko operate ka∙e 

dingtang dakataha jekon ua daalonaba jakni pal ukon mongsonggipa dake 

jakkalaha. Ma∙gipa Hospitalo Nurserangni nangni bi∙sade jak gri aro ja∙a gri 

atchiaha inon uko jako mamang dangtape ninaba sikpiljaha. Ma∙gipa aganaha, 

“take him away, I don‟t want to see him” – Anga uko nina sikja, uko chelachi 

ra∙angbo ine aganaha. Maina ma∙gipa depanteko nina mamangba misile 

nikaiahachim. Unon pagipa aganaha, “Ua namen nitobea”, aro uamang namen 

gisiko duk baksa gisiko namen sikbregija dakesa uamangni depante Vujicicko 

nokona ra∙baaha. Ma∙gipa uko name ka∙sae jakkalna man∙anide jagittam jabrini 

jamanosa uko an∙tangni bi∙sa ine agana ba ra∙chaknan man∙aha. 

 

Ma∙gipa una ka∙saa inoba jak gri ja∙agri depantena mamingba uni janggi tanganina 

ka∙dongsoani aro katchaanian dong∙jachim, manderang uko nina re∙baoba namen 

kratchabeaming aro duk man∙beesa mesokachim. Basakode uko tangatna sikani 

gisikan dong∙jae saa ding∙anirangko man∙genoba una ka∙sae simsakna nirokna aro 

sana bananiko dakna nangoba gisiko sikbeanichi uko sana bananiko dakanirangde 

ong∙chongmotjaha. Badiaba somoirango ua saknaa chakna am∙piljae grapbeoba 

uko ka∙sae de∙tome jakkalanide ong∙jahani gimin ua namen saknaanirangko bi∙sa 

ong∙e mamingkoba u∙ipagija sitengtoe grap mangasie dong∙na nangaiaha. Bi∙sa gita 

ua gualnirangko dakode ua ka∙saninggija jakkalanirangkosa man∙pilaia, ua bi∙sa 

gita ma∙gipa pagipani ka∙saanina okrigenchimoba ua gipin bi∙sarang gita ma∙ani 

ka∙sae simsak nirokanikode man∙chongmotjaha. Aiao bi∙saonin Nick Vujicic 

mikchi baksa ka∙dongani gri ong∙esa dalbana nangahaon mairongpilgipa a∙sako 

atchipae namen saknaani aro duknisa ong∙a. Ma∙gipa ia bi∙sa atchiana bate 

atchijaon nambatgenokchim inerangba uni mikkangon agananirangkoba knae 

namen chakna am∙pilgijagipa ka∙beani aro duk skimanirang ong∙aha. Vujicicni 

bi∙sani salrangko name tale mamantiko setokode an∙tangni ka∙tongo chaktoe nikja 

aro uni biapo an∙tangko don∙ate chanchiode aiao atchie mairongpilgipa skimbeani 

aro orto gri janggi tanganikosan nikataia. 

 

Vujicic-ni Dal∙drobaengon Ning∙tubatroroe Saknaanirang: 

Ua mande gita mikkang bimang nitoe dal∙baengon gipin bi∙sarang gita jakko ja∙ako 

jakkale kusi ong∙pana katchapana mamingba chol dong∙pajachim, ua ku∙sikchi 

gamatana agre uno mamingan dong∙jaha. Ua dal∙rorobahaon kratchani mikbokani 

aro kalna sikanirang mande gita skanirang uoba dong∙paa indiba uarangko gisiko 



nikatpaoba ku∙sikchi maming bosturangko chikape kalpaana agre aro ja∙si 

komtugipachi siksakpaana agre uo mamingan grichim. Mande ong∙e uo 

kratchaanirang sokbaahaon ua an∙tangko namen ong∙sie nikaha. Gipin bi∙sarangko 

ma∙gipani aro pagipani ka∙sabee jakkalako mikrontangchi nikoba ua sikdikdik 

saksan darang baksaba kalrimna man∙pajae namen duk man∙beaha  aro samgipinchi 

unbaksa bi∙saskarang kaloba una ka∙dingstekanirangko aro chonike roanirangkosan 

man∙aiaha.  

 

Mitam ma∙gipa pagiparang uamangni bi∙sarangko unbaksa sepangona re∙angna aro 

unbaksa kalrimna on∙naba sikjachim, maina uamang Vujicicna mitchie nikanirang 

aro ong∙rongija dake chanchianirangan dong∙aiaha. Uarangsan ong∙aigija uni 

ma∙gipa pagipaba gipin a∙songoni re∙bae songdonggipa (refuge) ong∙ani giminba 

mitamrang uko mitchie nikanirangba dong∙aia. 

 

Ua ja∙si chongipakon pilak kamnan jakkalaia jedake Wheelchair, mobile, computer 

pilak kamrangnan uko jakkalaiaha. Ua bilsi 10 ong∙mittingo an∙tangna kratchae aro 

duk man∙e an∙tangko so∙ote sina am∙aha indiba ua jamano u∙iaha, “Aiao 

inmanpilgipa ong∙rongbewalgipa bi∙sa ong∙a”. Maina salantio uni janggi tanganio 

mikchi aro kratchaanirang baksa janggi tangana agre mamingba una ka∙donganian 

dong∙jagenchimoba Isolni mairongpilgipa ka∙saaniara suakpilaiaha. Uni ma∙gipa 

aro pagipaba Isolni plan ba daksoanian ong∙a ine u∙iaha. Vujicic uni jak gri ja∙a gri 

atchianio mamingba duk man∙jaha batesa uan Isolni patianisa ine ua chanchiaha 

aro ua an∙tangni chonbegipa ja∙ako “Chicken drumstick” ine uni bimangko nie 

aganaha. 

 

Vujicicni Chadambeni Gisik Sokbaani: 

Mande ong∙e janggi tanganio bang∙bea jumangrang sokbaoba jeko gisiko nikatpaa 

uko janggi tanganiona ra∙banade namen uni janggi tanganio bilni nalsao 

ong∙anirang gitasan ong∙aiaha. Nick Vujicic gisiko nikatanirang aro chanchianirang 

apalachim (far sighted and broad minded), aro namgipa aro mamingba neng∙nikani 

gri be∙en bimang chu∙gimik dong∙giparangna baten u∙ianio tarakbata aro jekoba 

nengraen ma∙sina amaiachim. Bilsi bilsina sal somoirangni kri ua dal∙rorobahaon 

ua an∙tangko tarina sikanirang aro an∙tangko namnikatna sikanirang uni gisikoba 

dong∙baha. Uaba me∙asa bi∙sa ong∙e me∙chik bi∙sarangna gisikko on∙na sikanirang 

dong∙ani gimin me∙chik bi∙sarang demitele aganode uni gisiko namen kusi ong∙ani 

aro dong∙toe nikani gisikona na∙baaha. Ua je obostao ong∙genchimoba an∙tangkon 

gualpile nikanirang uni chadambeni gisiko sokbaha. Uni nikanio silnikale 

nikgiparangna balsale an∙tangko ga∙sue mesokanirang nomil re∙pakangon kni 

rimsroke gitok mamingba ong∙jaoba gu∙sukremna sikanirang dong∙aiaha.  

 

Ua an∙tangko tarina gisik on∙batanirang, kni ratani rokkomrang aro uni 

ku∙rangrangba dingtangrorobaaha. Gana-china ma∙gipa pagipani bree 

on∙anirangkode namnikjana a∙bachengaha. Gipin bi∙sarang maidakgipa ganani 

chinanirangko ganenga chinenga, an∙tangna kraama krajama mamingkoba 



chanchie nianirang dong∙kujachim. Ma∙gipa pagipani agananirangkoba knachakna 

sikgijanirang aro an∙tangni skanirangkosan dakna nangnikanirang ripengrangni 

jekoba ga∙sua ine agana uarangko namnike aro uko dakosa cha∙songni kri aro sal 

somoirangni kri ga∙sue silnike nikaiaha. 

 

Pilak panteni skanirangan Nick Vujicic-o dong∙genoba aro uni panteni salrangko 

re∙atna gipinrang gitan chanchianirang aro skanirang dong∙genoba uni be∙en 

bimango chu∙sokatna man∙jae basakoba ua an∙tangko ma∙sichaka indiba badiaba 

somoirangode an∙tangkon guala indaken uni janggi tanganio bangbea 

ra∙bianirangko cha∙grongna nangrongaha. Ua an∙tangan pilak an∙tangna 

nanganirangkode daktokna man∙aia jedake an∙tangko brush ka∙na, an∙tangan au-

miksuna, cha∙na-ringna, computer-rangko jakkalna, an∙tangni knirangko ratna, aro 

uandake an∙tangko tarina aro dakna nanganirangko darangba mamingkoba una 

dakchakna nanggijan an∙tangarian pilakkon daktokaiaha. Ua chi jronaba man∙aia, 

unigimin ua indake agana, „Na∙a mamingkon dakna an∙tango dake niani dong∙jaode 

mamingkon dakna cholnikjawa‟
4
. Ua pilakkon an∙tangni janggi tanganio dake ka∙e 

aro uarangko dakanio jak gri aro ja∙agri indiba pilakkon Isolni on∙aniara inditan bil 

gnang aro mamingba ong∙na am∙gijani dong∙ja ine ua nikaha. 

 

Nick Vujicicni A∙gilsakna Tengsuna A∙bachengani: 

Uni bilsi 19 ong∙ahaon ua a∙gilsako song∙rena a∙bachenge bilsi bongana joljol 

song∙rena re∙ongkataha. Californiao uni madrangrang dong∙achim je mangan uko 

uni janggi tanganio jotton ka∙e janggi tanganio uko dakchakaha aro didiaha. Ua 

madrang maharirangan una nama skanirang baksa ka∙sae dakanirangkoba dakaha. 

Uamang pangnan aganaha, “Nick na∙a nangni jumangko a∙gilsakona sokatna 

chu∙sokgipa ong∙na man∙aigen” ine didirongaha. Ua indakgipa madrangrang 

maharirangni ku∙patiani aro didianirangko man∙ahaon namen gisiko dakna 

sikatanirangko aro bil sikatanirangko man∙aha; aro an∙tango ka∙donganiko 

man∙aha. Ua an∙tang gita ka∙dongani gri janggi tanggiparangko nikatna 

a∙bachengaha aro mitamrangde uni janggi tanganiko niatode mamingba an∙tangko 

gamchate ra∙anirangko nikjaenga batesa mamingnaba choligijagipa aro 

galchipgimin gitasa uamangni janggi tanganiara ong∙aiengachim. Uarangko nikate 

ua uamangna maidake ka∙donganiko aro uamangna nama ra∙bianirangko on∙na 

man∙pagen uni ka∙tongo dakna sikatanirang ka∙dongani grigiparangna dakchakna 

gisiko ka∙oksianirang batrikrikaha. Uni ka∙dongbee Isolni bilo chadenganiko nike 

manderang aiao inmanpiltokaiaha aro be∙en bimangni gita chu∙gimik 

chu∙sokgiparangba namen ra∙bianirangko uni agananirango man∙aha.  

Nick Vujicic jechiba re∙anga bang∙bea patianirangko man∙aha aro bangarangan 

Kristoona re∙bana Gisikni doktikanirangko man∙aha. Uni be∙en bimangko nie 

darangba una ka∙sana man∙anian uni ma∙gipa pagipaoni intalan dong∙jachim, indiba 

Jisuni a∙sel Nick Vujicic a∙gilsako teng∙subegipa aski rongsa ong∙baaha jeni 

teng∙suanian Kristooni teng∙suanichi teng∙chakgipa ong∙a. Mandeni gita uo 

mamingba mingnamanirang dong∙jaoba darangan uko nike jagokanide uni Isolni 

kattao namen man∙e cha∙begipa aro manderangna aiao inmanpilgipa 

ka∙dongataniko on∙na Isolni Gisikni bil ganataniko man∙aha ine nika. 
 

Nick Vujicicni Janggi Tanganio Chadambeni Skanirang Baksa Dakgrikna 

Nangani: 

Bangbata chadamberangan tangka kapakani, ringa-cha∙ani, aro be∙enni skanirangko 

dakanian dambe somoio ong∙na nangchongmota jamanode ua sonani salrangko 

man∙jawaha ine chanchianian ong∙bataia. Chadamberang uarangko man∙a nanga 

manjaode uamang an∙tangtangko chu∙sokgijagipa dedrang ine chanchie suk 

ong∙gijanirangan gapaia aro ma∙gipa pagipako sko saatronga. Chadambeni salrango 

pante me∙tra kusi ong∙e sal somoirangko re∙atanian sonani somoi inesan 

chanchianirang bangbata dedrangni ka∙tongo dilgipa ong∙a. Uni gimin 

chadamberang uarangko man∙a janggi tanganio bangbatan jotton ka∙a aro uarangko 

dake janggi tangronga; aro uarangko dakatna man∙gipa ma∙gipa pagiparangsa 

chu∙sokgipa aro ka∙sagipa pagipa ma∙gipa gita a∙gilsakni nikanirangba ong∙pilenga. 

Uandakgipa ma∙sianirang chadamberang ka∙tongo sason ka∙ani gimin bang∙bea 

chadamberangan tangka dong∙ode, ringa cha∙ani, aro me∙a-me∙chik mikcha 

ka∙sagrikanirangko dake kusi ong∙e ian sonani somoi aro uandakgipa somoirangko 

mamingsaloba mandeni janggi tanganio man∙jawaha ine kusi ong∙e rona 

somoirangko aro cholrangko ra∙tokaia. 

 

Dam rakbegipa garirang, ga∙subegipa bikerangko ma∙gipa pagiparangko breatna 

bangbea pasikanirangko ma∙gipa pagipa on∙e an∙tangtangni sikanirangko dakna aro 

uarango kusinirangko man∙na iachi uachi re∙jojoe be∙enni pilak sikanirangko dakna 

somoirangko jakkaltokachim.  

 

Namedake da∙ororo chongmotgipa bang∙a chadamberangni janggi tanganirangko 

niode uamangni gisikni gita jajaanirang donga ine ma∙sina man∙gen. Uamang 

songsarchi, ripengskachi, ma∙a-paani simsakgijanichi aro dingtang dingtang 

namgijanichi singjetanirangko man∙ronga. Chadamberangan skatang gital gital 

dakbewalrangko ma∙sigija-u∙igija dakpana namen taraka, maina chadambemittingo 

chanchia, „Chadambeni salrangko kusi ong∙e jakgitele rona man∙na nanga‟. Nick 

Vujicic iandakgipa a∙gilsako chadambe gita janggi tangpanio namen una ra∙bianiko 

man∙anide a∙gilsak gita janggi tangpanaba una be∙en bimango chu∙sokgijanichi 

bang∙bea champenganiko man∙aha. Minggipin gita niatora uandakgipa a∙gilsako 

maikai an∙tangko rakie mikkangchina ja∙tango chadenge darangnaba 

neng∙nikataniko on∙jawachim uarangko mande gita be∙enni bilgriani baksa 

gisiktango namen ning∙tue chanchie dakna nanganirangko cha∙grongaha. 



Nick Vujicicni Chadambe Gita Mikkangchina Kensoanirang: 

Nick Vujicic gisiktango indakgipa obostao mamingdakeba janggi tanganio jikgipa 

kime de bae nokdang baku dakpae janggi tangna man∙gen ine chanchina maming 

ka∙donganian dong∙jachim. Ua ma∙gipa pagipana cha∙songnan neng∙nikaniko 

on∙gipasan ong∙aigen ine chanchie basakoba aiao maidakgipa mandean angara 

mainan atchimanaha ine chanchianirangba na∙baengachim. Da∙ode pante 

dalbaeming mikkangchina jumang niksoanirangba uoba dong∙paa indiba uarangko 

an∙tangni be∙enni bilgriani gita niate mamingba ka∙dongsoanian dongjaha. Darang 

metraba una maio pangchake ka∙sagen ine ua namen an∙tango chanchie gisiko 

sikbeoba salrikanian dong∙aiaha. Ua mande ong∙e gisiko sikanirang jik de dong∙pae 

ka∙sagrike dakchakgrike janggi tangpana sikanirangde dongaia indiba uarangko 

chanchion sawa badia me∙chik una jak gri, ja∙agri mandena ka∙sapagen aro uni 

bilgrianiko u∙ie dakchakgen ine jumang nikakoba ka∙o nange nikpilaiaha. Saoba 

una ka∙saoba uko ma∙sichake jakkalgenma uaba mingsa mande gita chanchianio 

uni bilni aro dakna amani nalsaosa ong∙aha. 

 

Pante dal∙drobagipa ong∙e badiaba me∙chikna namnikani aro unbaksa janggi tangna 

jumang nikanirang uni gisiko nabaanirang an∙tangni obostachi salriknade 

man∙jaenga (day dream) aro walo tusioba uni gisiko chanchianirang dong∙ahani 

gimin gisepo ua uni gisiko ka∙sagiparang baksa ka∙saani kamrangko nikpaode kusi 

ong∙beachim. Jumangrangna gisiko kusinirang mikjumango ong∙genoba 

mikrakahaon una namen saknaanisa ong∙baskaiaha maina uarangko mikgitalo 

chanchiahaode uan a∙gilsak pilsachi ong∙anirangsan ine ua gisiko namen suk 

ong∙jae mikchirangsa uni mikronrango ting∙totbaiaha. Basakoba ua an∙tangni 

namnikanirangko mesoknaba mitam metrarangna jotton ka∙e ninaba sikanirang 

nabaa indiba an∙tangni gimin chanchion ua pasokjae batesa ua ka∙dingsteke 

chonike ro∙anirangko man∙aigen ine ua jrip donaiaha. 

 

Nick Vujicic Nambatako Gitelna Dakna A∙bachengaha: 

Ua bilsi 19 ong∙ahao “Live Without Limbs” ingipako bikotaha, jeon uni janggi 

tanganio cha∙gronge uarangko Jisu Kristo baksa maikai Isolni aiao inmanpilgipa 

janggi tanganiko cha∙gronge janggi tanggenchim uarangko iano aganprakna 

a∙bachengaha. Jensomoio ua an∙tang gita ka∙dongani gri janggi tanggiparangna 

aganna aro didina a∙bachengaha, unon bangbea be∙enni gita bilgrie aro gisikni gita 

neng∙nike ka∙dongani gri janggi tanggiparangna gital ka∙dongani aro ra∙bianirangko 

on∙na man∙aha. Da∙o ua a∙song dam 58 mangko didina aro aganprakna aro 

ka∙dongani gri ong∙enggipa chadamberangna ra∙bianiko on∙pana man∙aha. 

 

Ua Jisu Kristoo maikai Isolni rasongna ugita mamingba ong∙pagijagipa mandekoba 

Isol jakkalaha uko manderangna agana a∙bachengaha. Nick uni bilsi 10 

ong∙mittingo an∙tangko so∙ote sina am∙engon Isolni una mairongpilgipa ka∙saani 

gimin aro ua namen Isolni rasongna aiao inamanbee miksonga gnange dakgiminsa 

ong∙a ine nikaha; unsal intalan mamingdakeba ua uni janggi tanganio 

watgaljawaha ine Isolni mikkango ua ku∙rachakaha.  



 

Nick Vujicicni Janggina Chanchisona Am∙sokpilgijagpa Gital Ka∙dongani: 

Ua attamsao ka∙dongsona am∙pilgijagipa nikaniko ua nikaha. Nick Vujicic uni 

ka∙tongo namen muni puaniko man∙aha. Ua kuchi minok bika rimrok dakpilgipa 

ka∙tong unwalo una ong∙aha aro uni ka∙tongo ka∙srokatani baksa ka∙dimeataniba 

ong∙aha. Ua an∙tangko gualpilaha pilsara ua gisiko namen dakgrikbeaniba ong∙aha 

aro an∙tangko namen kratchaan baksa kenanirangba sokbaaha. Darangba uni 

ka∙tongni obostako u∙isokna man∙jawachim uasan mamang u∙iaiaha. Uni gisik 

namen neng∙takna man∙jaha aro uni ka∙tong mingsanko chanchie ka∙dimena 

man∙jaengachim. Nama ba namja ingipako ua attamo badia ong∙a, badia ong∙ja, 

mai kusini mai katchaani uni ka∙tongo dakgrikbena nangaha. Mikjapsaba hajal 

bilsirangna baten gamchatbatengachim aro ku∙sa mamang rinokgipa ku∙rangchi 

agangipan bija bitchina chibatakosa agana sikgenchim. Pante mande Nick bang∙bea 

gisik aro be∙eni skanirang baksa janggi tanggipan ong∙a ua somoio ua an∙tangko 

aram balwa balpakangenga gita  sagalni balwa uni ka∙tongo chipakore sakpakbae 

gisiko uachi iachi balboangenga gita daknikaha. Mande ong∙e Nick darang gitan 

gisiko mikbokanirang man∙na sikanirang dong∙a. 

 

Ka∙tong nangni chanchia, gisiko skimatenga 

Gisik nangni kapaka, ka∙tongko simbraatenga 

Be∙enni ska, ka∙tongko dakmajoenga 

Gisikni cha∙suanina, ka∙tongosa dakgrikbeenga. 

 

Ua obostarangara Texasni Adriatica-o sak 16 manderangna dangdike on∙anio 

a∙gilsakna ka∙tongko sokatangani gimin aganengachim. Unon uni ripeng Tammy 

minggipa nitobegipa ripeng sakgni baksa uni aganprakgipa mikksango 

asongengachim. Nitobegipa abisa Kanae aro Yoshie ong∙achim. Uamang namen 

nitobegipa nomilrang ong∙a maina uni ma∙gipa Mexican aro uamangni pagipa 

Japanese ong∙achim. Kanae saksa namen nitobegipa jeko nikon darang panteba 

mikronko sason man∙rongjachim uni repakangon darang panteba kuchi minok bika 

rimrok dakmanaiachim. Nick ua attamo ua abisani uni ripeng Tammy baksa 

asonggipa Kanaeni mikronni mikjapanio mairongpilgipa silbegipa ka∙tongko salna 

man∙begipa Isolni patigimin nomiloniko uni mikron aro ka∙tongko salriknan 

man∙jaengachim. Jegita ua gisiko nangbegipa agananiko dakgenchimoba Nick aro 

Kanaeni mikron apjitjaha, uan skanggipa uamangni grongchengani ong∙ahaoba 

uamangni mikronrangko mamingchiba apjitatna chol dong∙jaha. 

 

Kanaeni ka∙tongoba ua skang me∙asa saksa baksa ka∙sagrike niaha aro uamang 

ning∙tukalen ka∙sagrikanirang ong∙ahaoba Nickni mande gita chu∙sokgijaniara 

be∙en bimangosan indiba uni gisik aro ka∙tong namen bebegipa ka∙saani ka∙tong ine 

nikaha. Mingsara ua Nickni aiao inmanpilgipa ka∙dongani aro jedakgipa somoioba 

Isolni mairongpilgipa nikchangalgijagipa ka∙saaniko nikna man∙an baksa indake 

be∙en bimang gita chu∙sokpagijagipani mamingba sintiani gri Gitelna 

dang∙dikenganiko nike ua an∙tangko Isolni on∙gimin gunko mamingkoba jakkalgija 



indin gimaataniko nikaha. Kanae Nickni Isolna ka∙sae dakanirangko nikon 

jedakgipa neng∙nikanikoba ua cha∙grongna mamingba ong∙na am∙gijani dong∙jawa 

aro uandakgipa Isolna ka∙sabegipa pantena an∙tangni janggi tanganio ka∙sae 

dakchakna an∙tangko on∙kangna cholko man∙pagenode be∙ensan ong∙na uni 

ka∙tongni skanirangan uko ka∙dingsmitatengachim. Uamang sakgnini gisepo 

unattamo dingtang dingtang chanchianirang baksa sakgnini gisiko apsan janggisan 

be∙en gisiksan ong∙na gita bangbango uamangni gisiko nang∙rimeatengachim. 

 

Program matchotani jamano ua programo bak ra∙giparang Nick baksa salam ka∙na 

aro unbaksa nama miksonganirangko agangrikna aro golpogrik iachi uachi 

manderang re∙bae namen jakchakatjaengachim. Indiba unattamode darang baksa 

„hi, hello‟ inoba Nick gisiko saksakosan sandibeengachim aro uni ka∙tongo 

darangni kattana biap dong∙jaha. Ua nachikolchi knae helo, hi, inoba knatima 

ingipa ka∙tongona sokangna saobasa ka∙tongo rani ong∙e sason 

ka∙somanengahachim. Bon∙kamao Kanae aro Yoshie abisa uamangni ripeng 

Tammy baksa re∙bae Nickni mikkango chadenge hi ineaha. Da∙o Nick ka∙tong 

namen katchabeaha aro rinokbegipa Kanaeni jako ua salam ka∙na uni rinokgipa 

ku∙chilchi nangdikaton bijolini chonbegipa silitingchi mandeni be∙eno nang∙dikato 

namen mandeko goka changata gita Nickni gisik aro Kanaeni ka∙tongko 

nang∙dimeataha. Nickni ka∙tongo changsaba darang baksaba uandakgipa panteni 

ka∙tongni ka∙saaniko salopanggipa dong∙kujachim indiba changsa mamang 

nikchenggipa metrana unwalo Kanaeni jako nang∙dikaton uni ka∙tong gisik 

gimikon mamingba ra∙rikpilgijan salopanga gita ong∙pilaha. Changsa mamang 

gronggrikchengon uamangni gisiktangtango ka∙saanide chipakore satpakbae 

uamangni ka∙tongni ringo satpakeaha jean uamangni gisik ka∙tong gimikon 

tom∙tomatjaengahachim. 

 

Nick ka∙tong rang∙sitanio ku∙biba tangdo-rakpilgijasa Kanaena „helo nice to meet 

you‟, aganaha unon Kanae „I was very happy to meet you‟ ine ku∙chil mojim 

rakpilgija dake aganchakaha. Manderang uamangni ka∙tong gisikni 

nangrimenganikode u∙ipajae uamangna somoiko on∙na ma∙sitokjaengachim, unon 

Nickni gisiko ontisa sengkubo, ontisa sengkubo anga nangko nangko nangkuenga 

ingipa chanchiani dong∙engachim jekon ku∙sikchi paraknade pajaenga. Gisiko 

watgrikna sikjaoba obostachi ua somoio watgrikna nangchengaiahaon 

jangiltikgrike re∙angna uamangna namen rakbegipa somoi ong∙engachim. Jeba 

ong∙bo obostako ni∙grike Kanae Nickna aganaha, „chinga re∙chengnane‟ Nick 

damo inatna gitik dake mikchi dingding sikbregija dake am am inaiaha. 

Re∙akgrikna skang Nick nangni e-mail addressko on∙angpaboda jedakode an∙ching 

uno nangarangko golpogrikna ine agankuaha. Mail address Nickni bi∙on Kanae 

tusioni mikrakbaa gita oh oh, anga Tammy-oniko nangni contact aro e-mail 

address gimikon ra∙aigenbane ine ka∙sariri dake aganaha aro nogipa Yoshie baksa 

chinga re∙angchengna ine Nickni peo ku∙dime don∙angaha.  

 



Nick skangrango gipin metrarangni ku∙dimaniko man∙oba Kanaeni ku∙chil 

rinokbata ingipa gita uni ku∙chil peo nangdikon uni an∙chi ja∙dil gimikon 

nang∙dikea gita mikka riprapana totro ong∙a gita daknikangpilengachim. Kanae aro 

Yoshie Nick-ko ku∙dime don∙e de bye bye watpakgrikna sikja, sikja, ka∙tongo 

salgrikenggipa uamang obostani kri ja∙ku tangja tangja uamang re∙akangaha. Nick 

ka∙suang mikchi jinngjang mikron mikjapilgija Kanaeni bon∙kame nitatangenggipa 

mikrono uamangni ning∙tubegipa ka∙sagrikaniko parakgrikengachim aro unon uni 

nikaoni bik jakpa rip ripe uamang abisa re∙angaiaha. Ua jumangma mikgital 

jajapile ong∙engganirangko nikmanpilaha, pilsa an∙tangni me∙asa ong∙aniko ua 

gisik ra∙aha maina pagipa changsa una aganahachim, “real men do not beg”; ua 

katta uko salrikaha. Ua an∙tangni e-mail addressko jedakeba on∙atna sikbeachim 

indiba pagipani me∙asa mamingsaloba me∙chikni ka∙tongoniko bi∙amja ingipa 

kattasa uko salrikaiaha aro unigiminsa ua an∙tangko oh Mr.Cool ine tom∙tomate 

dong∙rikaiaha. 

 

Uamangni re∙angani jamano Tammy uni ripeng uamangni pilak ong∙arangko nirike 

dong∙engaoni sepangona re∙bae wow, wow, mairongpilgipa somoi ine Nickni 

jangilo doktope kagia ka∙eaha. Ua kratchasik dake aro pilsara namen an∙tangni 

gadangko da∙o saoba ka∙sagipa dong∙ahaora pante ong∙pae gingting chu∙bate 

nikaha aro an∙tangko mamingba a∙gilsak baksa Isolni jedake uko ong∙atanio komie 

nikjaha. Tammy singdapkuaha, mai rokkom, unon Nick kusi ongbee aiao „ua saksa 

Isolni gisik janggi been bimang nitobee dakgimin metra ong∙a jekon anga angni 

janggi tanganio skanggipa grongaha‟ ine nambee Isolko mandera∙e aro Ukosan 

chuate an∙tangni ka∙tongni cha∙suanikosan parakaigija Isolna rasong on∙e aganaha. 

Aro ua agankuaha, „bebegita aganode ua angni ka∙tongko bnekataha‟ ha ha ha 

kusinian gape ka∙dingjoljole aganaha. 

 

Nick Vujicic aro Kanae Meyahara Parake Mikchagrikani: 

Kanae uni ripeng Tammyoniko Nickni e-mail addressko bi∙ataha aro Nickna mail 

ka∙atna man∙kuja dipetnade uni gisiko maikoba cha∙na sikbeako cha∙na okrie 

dongenga gita dakengachim. Ua jensomoio Nickna mail ka∙atna man∙aha saksa 

sakgipini kattarangko man∙sosrapgijan uamangni golpo namen uamangni gisik 

ka∙tongko bangbango baldoenga gitan ong∙pilengachim. Uamang an∙tangtangni 

gisiko je ka∙sagrikanian muni puahachim, uko mande jinma aro ripengrangni 

mikkango parakna pajae donue don∙ahachim, uarang pilak kattarangko uamang 

mail ka∙grike uamangni ka∙saaniko parakgrikaha. Kanaeni ka∙saaniko jensomoio 

Nick niksoaha, uni mikrononi mikchirang tingtotbaskaha, ua salgi nigotoe Isolko 

mikchi baksa mitelaha, maina ua an∙tangna indake ka∙sagipa darangba dong∙jawa 

ine chanchiachim; indiba da∙o uni ka∙dongsoana baten ua Kanaeni una ka∙saaniko 

aro Kanaeni Isolna unbaksa dang∙dikna sikanirangko nikon uni kusini mikrangsa 

uni mikrononi tingtotbaskaha. 

 

Uamangni golpochengao uamangna walni somoirang namen kan∙dikbeaha, 

basakon wal re∙angaha mamingko uamang u∙irikjaha, aro somoirang ua chadambe 



sakgni ka∙sagrikgiparangna chu∙ongjaha. Uamangna wal kandikbeaha, kelki gita 

tengsubaenggipa askirang uamangna namen kusi ong∙chakbee chingret chingchet 

ka∙dingsmitchaktokenga gita Nick nikataha. Uni ka∙tongo salgini sa∙grerangba kusi 

ong∙chake, Haleluiah, Haleluiah, ine gitrangko ring∙atenga gitan 

daknikpilengachim. Nick bebera∙nan man∙angpiljae basakoba Kanaeko 

sing∙ataitaiengachim, na∙a angni obostako u∙ieba ka∙saama ine, unon Kanae 

aganatengachim, „I love you more than I can say…‟. Uamang basakon 

tujripangaha, u∙itokpiljaha. 

 

Pringo uamang chakatronga gita chakatna man∙jaha maina uamang salchuesa 

chakatokaha. Nick mikrakbahaon uni ka∙tongo kusinian gape ua mikrake an∙tangko 

mikselatna jotton ka∙aha aro uni walo ong∙anggipa obostara jumangsama ine 

chanchimanpilaha. Ua dakrong gita Isolko mitele unpringo uni gisik ka∙tongni 

Isolko mitelani bolirang namen ningtubataha. Ua mikchi baksa Isolni aiao 

inmanpilgipa ka∙saanina katchaani ka∙tong baksa Isolko olakkiaha aro ua je 

ka∙saaniko man∙paaha uan Isolni skani ong∙engama ua Isolo bi∙an baksa 

agankuaha. 

 

Uni dringoni ong∙katbaon Nickni ka∙tong kusinian gapengachim aro uni 

ku∙sikoniko knasoe ma∙gipa pagipa namen depanteni dingtangmancha kusi 

ong∙aniko nikna man∙aha.  Maina ua gitni kattarang gri sulko himm, himm, himm, 

inroroesa cha∙anirangko cha∙na re∙baaha. Ua cha∙e ringe ua roomtangchi napangtaie 

uni lekkarangko check ka∙aha aro sena nangarangko uni ja∙si komtugipachin type 

ka∙aha aro sastrorangkoba poraiaha. Da∙o Nick gisiko namen Isolni una aiao 

inmanpilgipa ka∙saani aro una daksamsoaniko uni janggi tanganio nike ua Isolna 

dang∙dikanio ding∙chikbate dangdikna uni gisiko sikanirang batroroaha. Nick 

an∙tango ka∙dongbatrikrikaha aro jekoba dakoba an∙tangna Isolni on∙gimin 

gunrangkoba u∙ibataha. 

 

NICK VUJICIC-NA CHANCHISOGIJAO NENG∙NIKANI: 

Kanae aro Nickni ka∙saani salsa bate batrikrikangaha basakoba Kanaeko 

manderang aro madrang maharirang champengani aro namen ong∙rongija 

neng∙nikaniko man∙gen ine darang ripengrang aro ka∙sagiminrangko uko Nickoni 

chelchina agantokengachim. Nick an∙tangni janggi tanganio nokdang baku dakna 

gisiko miksonganirang baksa adita bading-chiwalaniko dakna a∙bachengaha. Uni 

jena namen ka∙dongbee bading-chiwalinirangko dakpaacchim uko bik dake 

ka∙dongani gri ong∙ataha maina uni bang∙bea tangkako chauataha.  Nick jak gri 

ja∙agri mande an∙tangni janggi tanganina neng∙bee jotton ka∙stape chimongimin 

tangkarangko indin kramchi rangduri gri altuae janggi tanganiko am∙e donggipa 

manderang mamingba chanchiani gri chaue katsrangaiaha.  

 



Kanae baksa Nickni ka∙sagrikani 2011

-o ja gittam mang ong∙mitting somoio 

indakgipa neng∙begipa janggi tanganiko cha∙grongna nangaha. Nick namen gisiko 

kenanirang sokbaaha, haida Kanaeba indake neng∙nikaniko a∙bachenggipa janggi 

tanganion nikeming uoni chelangsranggenma ine chanchie namen ua duk 

man∙beengachim. Ua somoio uni bilsi 28 ong∙aha unigimin ua ma∙gipa 

pagipaoniko tangka paisarangko dakchakanina molmolna namen kratchabee 

nikaha. 

 

Uni janggi tangani gimikon mamingsaloba gimaatgimin tangkarangko 

man∙taijaode una mamingan ka∙donganian dong∙jaha. Da∙o mikchirang baksa 

rang∙spie namen skimbeaha aro mamingchiba ka∙dimeaniko man∙jaha, maina ua 

iachi uachi niatoba darangonikon ka∙dongataniko man∙jaha. Ka∙dongani gri 

ong∙enggipa somoio ua Kanae baksa agangrikahaon uni gisikode namen kena 

baksa mai ong∙gen jajrengesa golpo ka∙engachim. Uni jajrengani aro kenaniko nike 

Kanae uko aganaha, mainaba indakpile jajrengengama ine singaha? Nick 

aganchakna jaja jaji dake uni kenani aro jajrenganirangko agantokahaora Kanae 

uko gipake ku∙dime aganaha: „ Na∙ara da∙o bilsi gittam ong∙pile ka∙sagrikahaoba 

angna ka∙dongchakna man∙kujaanina duk man∙pilaha ine aganaha‟. Unon Nick bate 

gisiko namen to∙tro ong∙a gita dakangpilaha maina ua duk ong∙tinge Kanaeo 

ka∙dongchakna man∙gija gita dakeba pilsa kenbatani ong∙baskaaha. Indakede 

ong∙jachim ine ua aganchakaha. Kanae una aganaha, indita anga nangni gimin 

a∙bachengon pilak ong∙gnirangko niksoe nangna angara ka∙saahaba. Na∙a maina 

indake chanchia anga mamingdakeba nangko siachi ekgrikatjaskal watgaljawaba 

maina nangni je tangkako gimaataha una ka∙donga gri ong∙engaha nangna Isolni 

on∙gimin gun aro rasongko gualengahama? Isolni kattao aganjama, “Tangkana 

ka∙sagija ong∙bo, gnanganirangko chu∙ongnikbo, maina an∙tangan aganaha; anga 

mamingdakeba nangko watjawa; aro mamingdakeba nangko watgaljawa” 

(Ibri.13:5). Nick tusiaoni mikrakpila gita dakaha aro an∙tangni bilgribeaniko 

nikatpilna man∙aha. Ua Isolni una ku∙rachakanirangko Isolni kattarangoniko gisik 

raataha. Ua ka∙siksike grapbeaha aro Kanaeko ku∙dime Isolni angna patigimin 

deme∙chik ine Isolko rasong chaataha aro gital ka∙dongataniko man∙taiaha. Kanae 

una aganaha, anga darangchiba aro jechiba re∙angjawaha maina anga nangna 

ka∙saaha  jajrengnabe anga Nurse kam ka∙na amengaha. Kenabe kengoknabe, aro 

mamingsaloba an∙tangko bilgriatnabe Isol pangnan nang baksa ong∙a. Na∙a Jisuni 

bimingo pilakon chena man∙aigenba ine Nickna ka∙dimeatan baksa ka∙dongataniko 

on∙aha.  

 

Nick gisiko pilak mikkangchina kensoanirang Gitel Jisu Kristoni chisolni bil uko 

bilakatpiltaina Isolni una patigimin deme∙chikchi cholko man∙taiaha. Indiba 

Kanaeo uni ka∙dongchakgija gita dakahani gimin kratchapile nikaha. Uni Kanaena 

ka∙saani ningtubataha aro mikkangchi unbaksa janggi tanganina chu∙gimikgipa 

ka∙dongchakaniko man∙aha, aro suakpile Isolni una indakgipa ka∙sabegipa metrako 

patianina mairongpile katchani uni ka∙tongo gapsrangaha. Ua mamingdakeba 

Isolni una patianiko gualjaha. Ua mamingba ong∙pagijagipa a∙gilsakni gipin 

panterang gita be∙en bimango chu∙sokpagipa ong∙pajaoba una Kanaeni ka∙saaniko 

nikon uni pilak be∙enni gita mamingba bilgrianiko aro ong∙siani ine chanchiani uni 

gisikona sokbajaha.  Isolni uko jedake ong∙ataha mamingdakeba gualbeaniko 

nikjaha batesa uan mairongpilgipa Isolni una patianisa ong∙a ine gisik ka∙tong 

gimikchi ra∙chakan baksa Isolni miksonga gnage ong∙taniko u∙ie Isolni rasongna 

janggi tangna ra∙bianiko man∙aha. Isol uko indake ong∙ataha jedakode ugita pilak 

bilgrigipa aro ka∙dongani gri ong∙enggipa dedrangrangna patianiko ra∙baan baksa 

ka∙donganiko on∙na man∙pagen. Ua Gitelna dangdikangkuna gisiko katchabean 

baksa ku∙rachakaniko aro on∙kanganiko mang∙rakataiaha. 

 

SAMGIPINCHI KANAE ARO VUJICIC-NI KA∙SAGRIKANIO 

DAKMAJOANIBA SOKABAHA: 

Nick aro ka∙sagrikaniko a∙gilsak salgisak kusi ong∙chakoba namgijanirangba 

re∙bachapaiaha. Da∙ororo Technology mandena bangbea jakkaltoaniko ong∙ata aro 

jakkalna changijagiparangna neng∙nikanikoba ra∙baskaia. Sakoba seng∙batroroe 

janggi tangna dakchakenga indiba samgipinchi sakobarangde goka ong∙atskaenga. 

Sakoba ka∙sagrikanio ning∙tubatatenga indiba pilsachi sakobade ekgrikatenga. 

Saniba nokdangkode nitobatatenga indiba badiaba nokdangrangko be∙gruatenga. 

Mitamrang Isoloni sepangbatroroenga indiba bangarangkon brangatskaengaha. 

Apsandake Nick aro Kanaeni ka∙sagrikanioba neng∙nikanirangko ong∙katna 

jamanchakjaha maina uamangnaba namen dong∙siksakatani sokbaha. Nick 

Kanaena jensomoio mail kaatengachim aro pilak ka∙saani kattarangko 

golpoatengachim uara Kanaeni nogipa Yoshieni mailonasa sokangskaengachim. 

Yoshie pilak ka∙sae aganani kattarangko nikahaon namen gisiko aiao inmanskaaha, 

aro uni ka∙tongoba Nickni kattarangko poraisoe nomroroangskaiaha. 

 

Adita salrangni jamano Yoshie aganchakatnan sikaiaha aro uni gisiko je ka∙saani 

kattarangko man∙soenga uarangna aganchakatgija dong∙chana manteljaha. Yoshie 

uni gisikni kattarangko parakataha aro indaken Nickni u∙igijao iandakgipa ka∙saani 

kattarangko agangrikani Yoshieni ka∙tongkoba be∙ataha. Da∙o Yoshie abitangni 

Nickna ka∙saaniko u∙ioba donuao uni ka∙tongo mai ong∙angengaha salriknan 

man∙piljaengachim. Je kattarangko salanti golpoatenga Nick mamingkoba ra∙rikani 

grian una seatengachim aro Yoshieba an∙tangni ka∙tongo uni kattarangko poraisoe 

bangbango mairongpilgipa Isolni Mandeni ka∙saanina bilakbegipa chipakore 

rongbrako satdapea gita uni ka∙tongko  ka∙saani chipakore satpakdapengachim. 

Uamangni ka∙saani Sastro Jakobni Rahelna ka∙sabeoba Leako bia ka∙chengna 

nanga gita ong∙genma? Yoshie Nickni mikkangparao abitang Kanaena 

ka∙saanikode nikenga indiba mail segrikaniode unbaksa ka∙saani kattarangko 

ning∙tuen golpoengako nike namen jaja jeji dakmanpilaha. Uni ka∙tongoba Nickna 

ka∙saani batroroengahani gimin ong∙ja ine jechakna aro ong∙enganirangko 

ra∙chakna man∙angpiljaengachim. 



 

Samgipinchi Kanaeni skang mikchagipa panteba Kanaeko watsrangna sikbeade 

ong∙jachim indiba Kanaesa uni cholon bewalrango kusi ong∙na man∙jae wataiaha. 

Indiba ua pante Kanaeko alturiri watainade on∙na sikjaha maina Kanae saksa gun 

gnanggipa aro namen silbegipa metra ong∙achim. Da∙o Kanaena neng∙nikaniara 

basakoba pon ka∙e kagia ka∙atengachim aro uni Nickna mikchaenganiko knae 

chonikatengachim. Ua jak gri ja∙agri pantena ka∙sae mai kusi aro katchaniko 

man∙gen adita ka∙sachakmika dake aganatanirangkoba dakengachim. Badiaba 

somoirangode Kanaeba uarangko ong∙ja ine jegalsrangnade man∙jae aditan 

chanchibena aro maiko dakode uni janggi tanganiara Isolni skani gita ong∙genchim 

Isolo bi∙taitaie somoirangko sengna nangaha. 

  

Isol Kanae aro Nick Vujicicni bi∙aniko knachakaha aro uamangni pilak 

miksongsoanirangna bateba Isol uamangna apalbegipa janggi tanganiko uamangna 

daksoani gitan on∙aha. Yoshie uni abitangnasa Nick ka∙saa ine u∙igenchimoba 

an∙tangni ka∙tongo su∙dikaniko man∙eming altuae uni ka∙tongoniko tarake 

ra∙galatainade man∙jaha batesa ua gisepo namen skimpile ka∙siksike grapileba 

chakchike nibeahaoba namen rakbegipa tik ka∙e ra∙ani ong∙aha. Mainan 

a∙bachengaon uko abitangna parakjaha aro Nickna u∙iatjaha an∙tangko namnike 

nikpiljaha. Basakoba ua an∙tangni ning∙tubegipa ka∙saaniko parake an∙tangan bia 

ka∙aigenokma ba jeba ong∙bo abisa Lea aro Rahel gita dake janggi tangaigenokma 

namen gisiko dakgrikbeaha. Maiko dakgen bik dake tik ka∙e ra∙na man∙ningjaha 

indiba Kanae aro Nick namen Isolnasa iarang pilak neng∙nikaniko chena Isolni 

Gisikan dilaha. 

 

Yoshie jegita chanchibewale nioba cholnikgijaniko nikahani gimin abitangnan 

watsrange on∙a nangnikaiaha aro Kanaeni mikchagitcham me∙asaba jegita 

an∙tangni gisikni chanchianirangko jotton ka∙beahaoba bon∙kamaode mamingkoba 

dakangkuna an∙tangni kamtangna kratchae nikpile Kanaena jakgitelaniko on∙aiaha. 

Da∙o Nick aro Kanaena mamingba champenggipa aro neng∙nikatgiparang 

dong∙jahani gimin uamangni niksamsogipa jumangrangko uamangni janggi 

tanganiona ra∙bana jakgitelgipa cholko man∙aha.    

 

NICK ARO KANAE KUSI ONG∙BEE BIA KA∙AHA: 

Pagipa uni indita dingtanganiko nike uo singaha mai ong∙a Mr. daalde namen 

dingtangbee nikenga? Nick ka∙dingsmite baba angna namen ka∙sabegipa metrako 

Isol patiaha. Namen aiao inmanpile pilsara jajrengbee pagipa ah, banoni mai minga 

ine singaha. Bik dake Nick kusi ong∙prete Texas-o dong∙enggipa silbegipa metra 

Miss.Kanae ine aganaha. Ah bebene pagipa bebera∙bregija agankuaha. Aiao baba 

ine uni tabletoniko uamangni photorangko mesokaha. Pagipa aiao inmane 

nikpilaha maina mamingdakeba pagipa uni jak gri ja∙a grigipa depantena indake 

ka∙sagipa metra dong∙gen ine mamingdakeba chanchinan man∙jachim. Pagipani 

mikrononi mikchirang gaakpilaha aro Pagipa „oh my God‟! ine Isolko mitelaha. 

 



Pagipa ma∙gipako helo namen nambegipa kobor re∙bacheng ianona ine okame 

aganaha. Ma∙gipa ah mai nambea kobor na∙song paningsao dong∙aha daalde? Unon 

Nick pagipa nibo ine tabletni photoko mesokaha. Ma∙gipa ah sani photosa ine 

singaha unon sawasai baba aganchina ine Nick ka∙dingsmite aganaha. Pagipa unon 

Nickni janggini ripeng Miss.Kanae ine aganahaon ma∙gipa bebera∙bregija dakpile 

ah banonisa bebema iara? Na∙song paningsara balekengasa tolama bebe ine 

aganpilaha. Nick ma∙gipao dandane Ama iara Texasni Miss.Kanae angna indakpile 

ka∙saa uasa angni pilak duk suk aro neng∙nikani somoioba angko ka∙dimeatha. 

Uasa mija angni namen neng∙nikbeani somoioba angko dakchakaha aro angni 

janggina ka∙dimeaniko on∙aha. Ma∙gipa kusini mikchirang baksa depanteko gipake 

grapile aganaha „aiao anga nangko bi∙samittingo Isol nangna indakgipa janggi 

tanganiko on∙gen ine mamingdakeba chanchiani dong∙jachim‟. Isol nangko 

chingna indake dingtangmanchagipa depanteko patiaha ine chanchijachim aro anga 

ra∙chaknan man∙jachim. Nokgimikan mikchi baksa kusi ong∙bee depanteko 

gipakgrime Isolko mitele bi∙anikoba dakjolaha. 

 

Ma∙gipa pagipa depanteni mikchagipa metrako mikkangchongchong nikna 

sikjolaiaha aro nokona okamatchina aganaha. Unon Nick tablet-o Kanaena call kae 

loud voice dakate golpoataha. Unikode Nick Miss.Kanaena anga nangna surprise 

dong∙a ine aganatengachim unon Kanae ah maidakgipa surprise ine singaha. Nick 

anga video call kaatnane ine singataha. Kanae atcha de kaataibo kusi ong∙bee 

aganchakataha. Video call kaatahaon Kanae oh no, oh no ine kratchabea gnang 

aganchengaiaha maina Nick aro uni ma∙gipa pagipa baksa damsan dongtoke Kanae 

baksa golpo ka∙griktokengachim. Pagipa helo nono, nangko Isolni chingna 

patianina aro nangni aiao inmanpile chingni depantena ka∙saanina mitelbea ine 

aganataha. Na∙a basako ching nokona re∙bana choljokgen ine sing∙aton mama anga 

daalba jokaigenchimba inataha. Unon ma∙gipa de de daalba re∙baibo chinga 

nang∙ko sengsoenga ine aganchakataiaha. 

 

Call kaata don∙tonge joljol uamang nok jam aro cha∙anirangko tarinasa 

chakatjoltokaiaha pagipa nokoni ong∙katenge me∙su samjakrangko breeaha. 

Ma∙gipa nok-jamrangko tariaha aro uamangna kam dakchakna manderangko 

okamataha. Uamang iachi uachi dake nok-jam pilakon taritokman∙e Kanaeko 

nisona ong∙katangtokaha. Adita ru∙uten uamang sengsona nangahaoba mamingba 

uamango aratanian dong∙jaengachim maina uamangni ka∙tongo kusinian 

gapaiachim. seng∙somittingo ma∙gipa depanteni atchimittingo ninan sikgija dake 

dakmananirangko nikatpile gisepo suk ong∙atpiljaha.  

 

Adita ru∙utbeani jamano Kanae sokbaaha aro Nick-ko gipake ku∙dimeaha. Ma∙gipa 

pagipaba gipakgriktoke nokona joljol re∙batokaha. Ma∙gipa pagipa Kanaeko gronge 

namen gisiko bebera∙nan man∙piljaha maina indita nitobegipa metra uamangni 

depante jak gri ja∙agrigipana ka∙sana man∙anina namen aiao inmane nikaha. 

Nokona sokbatoke pilak tarigiminrangko kusi ong∙e cha∙tok ringtokaha. Kanae aro 

uni nogipa Yoshie abisaba kusi ong∙beaha. 



Ma∙gipa uamangni jinma bi∙rimna asongmittingo maikai uamang Nick Vujicicko 

a∙bachengo chanchiani aro uko man∙na sikgijanirang dong∙achim pilakon agane 

grapbeaha. Indiba Nickni ripeng Tammy re∙bae Nick aro Kanaeni ka∙sagrikna 

a∙bachengnai golpoko agane basakoba namen kusi ong∙e ka∙dinggrimbeaha.  

 

August 1
st
, 2011

6
 tariko Nick an∙tangni kuturiona re∙angaha aro re∙bapile ua jatchio 

chadenge Kanaeko apsan chadengchina aganaha aro uni jepio ra∙bitgipa 

chonbegipa ringko salongkatbae Kanaena on∙e aganaha, “will you marry me?”, aro 

unon Kanae mamingkoba aganchakna kusi ong∙a man∙chakjae skochi gakgue 

mesokaiaha. Nick ringko uni jaksio patatengon Kanae uni jaksiko 

chipretman∙genokon ine chanchiengachim indiba namprete rinokbegipa jaksio 

Nick ku∙sikchi ringko patataha. Kanae maming kattakoba aganna man∙pilgija kusi 

ong∙aha aro mikrononi mikchirang ga∙akbaiaha
7
. Uamangsan ong∙aigija ia aiao 

inmanpilgipa somoio dringo dong∙gipa sakantian gisiko dongtonikpilgija kusini 

mikchirang ga∙aktokaha. Jikgipa segiparang an∙tangtangan ka∙sagrike 

ma∙sichakgrike janggi tangna man∙gijagiparangde uamangni ka∙tongo namen 

su∙dikbeanikoba man∙tokaha maina Kanaeni jak gri ja∙agri pantena indita 

ka∙saaniko nike an∙tangtangni obostako chanchie duk man∙tokpilaha. 

 

Uamang bi∙rimanirangko dakaha aro mikkangchi maiko dakgen golpo 

ka∙grikjoljolaha. Bia ka∙ani giminba uamang agangrikjolahaon Kanae ma∙gipa 

pagipaba kusi ong∙ode uamang February 2012 bilsio bia ka∙na ine 

chanchigriktokaha. 

 

Kanae aro Yoshie adita salrang Nickmangni nokdango dong∙e re∙angpilaha aro 

nokchi ma∙gipa pagipa baksa agangrikeaha. Nokdango darangan kusi ongtokaiaha 

aro February jao bia ka∙na namnike Nick maangni nokdangni manderangna 

aganataiaha. Nokdang ge∙gni namnikgrike bia ka∙na tarisoaha. Indake uamang 

bon∙kame namen kusi ong∙bee February 12
th

, 2012-o Nick Vujicic aro Kanae 

Meyahara bia ka∙e Isolni be∙ensan nangrimataniko man∙aha.
8
 

 

NICK ARO KANAE GITAL KRISTIAN NOKDANGKO A∙BACHENGANI: 

Darangba Nick Vujicic gipin panterang gita nokdang baku dakgen aro namen nitoa 

baksa ka∙sabegipa metrako bia ka∙gen ine chanchina man∙jachim. Da∙o uamang 

namen ka∙sagrike nitobegipa Isolna kengipa nokdangko a∙bachengaha. Iarangko 

nikoba saoba saobarang ia jak grigipa ja∙agrigipa panteko bia ka∙gipa metra badita 

sal somoirangna chakchikna aro ka∙sagrike janggi tangna man∙gen chanchianirang 

dong∙kuengachim. A∙gilsak jekoba aganchina uamangni ka∙sagrikani aro Gitelna 

dangdikna ku∙cholsan ong∙anio salsana bate bate bilakbatroroaha. 

Uamangni bia ka∙ani bilsisani jamano Isol uamangna nitobegipa depante saksako 

February 2013-o patiaha uni bimingko uamang Kiyoshi ine donaha chu∙gimik 

bimingde Kiyoshi James Vujicic ong∙a. Uni jamano September 2015-o sakgipin 

depante Dejanko patitaiaha. Aro December 20
th

, 2017
9
-o Christmas-na skang 

skang jonja (twins) deme∙chik sakgniko man∙aha aro uamangni bimingrangko 

skanggipako Olivia Mei aro gnigipani bimingko Ellie Laurel ming∙aha. Da∙o 

uamang depante sakgni aro deme∙chik sakgnini ma∙gipa aro pagipa ong∙e namen 

nokdango kusi ong∙begipa aro Isolna kengipa Kristian nokdangko dake 

gimaenggipa janggirangna patiani japang ong∙e janggi tangpaenga. Nokdango 

kusinirang dong∙oba duknirangba sokbaia maina Nick Vujicicni pagipa Boris 

Vujicic uamangni ka∙sagimin jik dedrang-sudrangrangko aro pilak 

ka∙sagiminrangko wate a∙gilsako watangaha. Pagipa a∙bachengao jak gri ja∙agri 

depanteko man∙e namen gisiko duk man∙beahaoba aro ka∙dongani gri ong∙ahaoba 

da∙o nokdango de-sudrangko nike depante Nickni janggi tanganina mamingba 

kenchakna nangijan kusi ong∙bee siangaha. 

 

Senokgipani Agandapani: 

Isolni ong∙atanio banoba noksik nokbak komiani ba batani dong∙ja maina sastroo 

agana, „Ua jringjrotna kingking uarangkoba mangrakataha, Ua niamko dakaha, 

jeko pilakan badeangjawa‟ (Git.148:6). Mande sakantikon dingtang dingtang 

bimango aro rasongo Isol dakaha. Sakoba chu∙bate nambate ba silbate mandeni 

chanchianio aro nikanio ong∙naba dong∙a indiba pilakon Isol jekai jeko dakaha 

miksonga gnange dakaha. Salsao Jisuni sninggiparang Gitelo singengachim, „..O 

Rabbi ia mande mikgri onge atchina gita, sawa pap dakaha, uan ongama, uni maa 

paa? Jisu aganchakha, Ia pap ka∙kuja, aro uni maa paaba pap ka∙kuja; indiba uo 

Isoni kamko maikai parapegen‟ (Johan 9:2-3). Uan Nick Vujicicni janggi tanganio 

ong∙aha haida manderang una dingtang dingtang chanchianirang donggenoba Isol 

uko mairongpile aiao inmananina jakkalskaenga. 

 

Jedake dakaha, bimango, madrang mahario, nokdango, jeo jeko atchiataha Isol 

gualbee darangkon dakja, indiba uni dalbea miksonganiosa. “Maina Jihova agana, 

Anga nasimangna an∙tangni chanchianirangko uia, Chongmotan namgija ong∙gija 

tom∙tomani chanchianirangko na∙simangnna ong∙gniko aro ka∙donganiko on∙na 

(Jer.29:11). Pilak miksonganirang baksa Isol an∙chingko daka, “Maina na∙a angni 

ningni bakrangko dakaha; Angni ma∙gipani satipo na∙a angko pindapaha” 

(Git.139:13). 

